
ՀՀ ՎԱՐՉԱՊԵՏԻ ԱՇԽԱՏԱԿԱԶՄԻ ՂԵԿԱՎԱՐ
ՊԱՐՈՆ ԷԴՈՒԱՐԴ ԱՂԱՋԱՆՅԱՆԻՆ
ՀԻՄՆԱՎՈՐՈՒՄ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԵՎ ՎԵՐԱԿԱՌՈՒՑՄԱՆ ԵՎ ԶԱՐԳԱՑՄԱՆ ԵՎՐՈՊԱԿԱՆ ԲԱՆԿԻ ՄԻՋԵՎ 2012 ԹՎԱԿԱՆԻ ՆՈՅԵՄԲԵՐԻ 23-ԻՆ ՍՏՈՐԱԳՐՎԱԾ «ՀԱՅԱՍՏԱՆԻ ՀՅՈՒՍԻՍԱՅԻՆ ՍԱՀՄԱՆԱԿԵՏԵՐԻ ԱՐԴԻԱԿԱՆԱՑՄԱՆ ԾՐԱԳԻՐ» ՎԱՐԿԱՅԻՆ ՀԱՄԱՁԱՅՆԱԳՐԻ ԺԱՄԿԵՏԸ ԵՐԿԱՐԱՁԳԵԼՈՒ ՄԱՍԻՆ» ՆԱՄԱԿ-ՀԱՄԱՁԱՅՆԱԳՐԻ 

ՍՏՈՐԱԳՐՄԱՆ ՆՊԱՏԱԿԱՀԱՐՄԱՐՈՒԹՅԱՆ
Ինչպես հայտնի է, Հայաստանի Հանրապետության (ՀՀ)  և Վերակառուցման և զարգացման եվրոպական բանկի միջև (ՎԶԵԲ) 2012թ. նոյեմբերի 23-ին ստորագրվել է «Հայաստանի հյուսիսային սահմանակետերի արդիականացման ծրագիր» (Ծրագիր) վարկային համաձայնագիրը (Համաձայնագիր)՝ 10.3 մլն եվրո արժողությամբ՝ Հայաստանի և Վրաստանի միջև Բագրատաշենի սահմանային անցակետի տարածքում Դեբետ գետի վրա նոր կամրջի կառուցման նպատակով: Համաձայնագրով նախատեսվում է պարտավորության վճար` տարեկան 0.5 տոկոսադրույքի չափով:

Վրաստանն իր պատրաստակամությունն է հայտնել ֆինանսավորել կամրջի` Վրաստանի տարածքում գտնվող հատվածի շինարարությունը, որով պայմանավորված` 2016թ. դեկտեմբերի 30-ին Վրաստանի և ՎԶԵԲ-ի միջև ստորագրվել է 6 մլն եվրո (5 մլն եվրո հիմնական վարկ և 1 մլն եվրո ցպահանջ վարկ) արժողությամբ վարկային համաձայնագիր: Արդյունքում ՀՀ-ին տրամադրված վարկային միջոցները՝ 4.2 մլն եվրո գումարի չափով, չեղարկվել են՝ ապահովելով կողմերի հավասարաչափ ֆինանսավորումը:

Միաժամանակ, 2014թ. դեկտեմբերի 24-ին ՀՀ կառավարության և Վրաստանի կառավարության միջև ստորագրվել է «Հայաստանի Հանրապետության և Վրաստանի սահմանի Սադախլո-Բագրատաշեն անցման կետի տարածքում Դեբետ գետի վրա նոր կամրջի կառուցման վերաբերյալ»  համաձայնագիրը: 

Կամրջի կառուցման նպատակով ՎԶԵԲ-ի էլեկտրոնային հարթակի միջոցով իրականացվել է երկու՝ նախագծման և շինարարության մրցույթ և տեխնիկական վերահսկողության մրցույթ, որի արդյունքում կնքվել են համապատասխան պայմանագրերը՝

1. Նախագծման և շինարարության կապալառու՝ Ariana Tunnel Dam Co. (Իրան), 2017թ.-ի նոյեմբերի 2-ին՝ 7,393,347.93 եվրո գումարով:


2. Տեխնիկական վերահսկողության խորհրդատու՝ ՀՁ Soosung Engineering Co., Ltd և Korea Consultants International Co., Ltd. (Կորեա), 2018թ.-ի մայիսի 30-ին՝ 1,109,010 եվրո գումարով:

 
Գնման բոլոր փուլերում երկկողմանի համաձայնությունների ձեռքբերումը, ինչպես նաև 25 անդամներից բաղկացած միջպետական հանձնաժողովի հաստատումների ձեռքբերումը, վրացական կողմից նաև կառավարության հաստատման ձեռքբերումը հանդիսացել են գնման գործընթացների երկարաձգման հիմնական պատճառ:


Մրցույթի բոլոր փուլերում հայկական կողմն ամփոփել է արդյունքները, տվել է համապատասխան եզրակացություններ, սակայն վրացական կողմից պատասխանը և հաստատումը ստացվել են զգալիորեն ավելի ուշ ժամկետներում: 


Բացի այդ, տարվում են համապատասխան աշխատանքներ Պետական եկամուտների կոմիտեի և Ազգային անվտանգության ծառայության հետ՝ նախագծային և շինարարական գործընթացների համար անհրաժեշտ թույլտվությունների ձեռքբերման նպատակով: Ինչպես նաև, վրացական կողմի հետ քննարկվում են ծրագրի մեկնարկի և իրականացման հետ կապված կազմակերպչական խնդիրները: 


Միաժամանակ, նշենք, որ 30.10.2018թ. դրությամբ վարկից արդեն իսկ մասհանվել է 719,112.32 եվրո, որից 103,000.0 եվրոն կազմում է միանվագ կոմիսիոն վճարը, իսկ 616,112.32 եվրոն՝ կապալառուի կանխավճարը:


Հաշվի առնելով, որ ՀՀ-ի և ՎԶԵԲ-ի միջև Համաձայնագիրը ստորագրվել է 2012թ.-ի նոյեմբերի 23-ին, որն այնուհետև երկարաձգվել է մինչև 2018թ.-ի նոյեմբերի 23-ը, ներկայումս անհրաժեշտություն է առաջացել այն ևս մեկ անգամ երկարաձգելու: Քանի որ Համաձայնագրի շրջանակներում նախագծային աշխատանքները դեռևս չեն մեկնարկել,  իսկ նախագծային աշխատանքների համար նախատեսված է 7 ամիս, շինարարական աշխատանքների համար՝ 12 և թերությունների համար պատասխանատվության համար՝ 24 ամիս, որն ընդհանուր առմամբ կազմում է 42 ամիս, անհրաժեշտ է վարկի հասանելիության ժամկետը երկարաձգել 3.5 տարով՝ մինչև 2022թ. մայիսի 23-ը: 


Ելնելով վերոգրյալից՝ «Հայաստանի հյուսիսային սահմանակետերի արդիականացման ծրագիր» վարկային համաձայնագրի ժամկետը երկարաձգելու մասին նամակ-համաձայնագրի ստորագրումը գտնում ենք նպատակահարմար:

